
Fíggjarmálaráðið    

Tilfar í samband við viðgerð av løgtingsmál nr. 4/2005: Oljugjald

Fíggjarnevndin hevur í teldubrævið spurt Fíggjarmálaráðið nakrar spurningar um viðurskifti í samband við tingmál 4/2005: Oljugjald.

Útgreina hvussu stór reallønarlækking er í samband við hækkaða oljuprísin

Hagtølini innan lønir og reallønir eru ikki nøktandi, men til ber at fylgja prístalinum.
Um hugt verður eftir samlaða prístalinum frá 2001 til í dag, sæst at prísvøksturin síðan 2001 hevur verði 5,1%. Tó hevur vøksturin verði størri í seinastuni. Síðan 1. ársfjórðing 2004 er prístalið hækkað 3,5%.
Prístalið fyri vørubólin Býli – brenniolja er frá 1. ársfjórðingi 2004 farin frá 92,1 indexstig til 141,3 indexstig í 3. ársfjórðing í 2005. Hetta er ein vøkstur upp á 53,4%. Í prístalinum vigar hesin bólkur 3,9%

Prístalið fyri vørubólkin Flutningur – brenni- og smyrjievni er frá 1. ársfjórðingi 2004 farin frá 87,5 indexstig til 108,6 indexstig í 3. ársfjórðingi 2005. Hetta er ein vøkstur upp á 24,1%. Í prístalinum vigar hesin bólkur 3,1%
Til ber at siga, at prísvøksturin á brennievni síðan fyrsta ársfjórðing 2004 hevur ávirka samlaða prístalið umleið 3%-stig.
Fyri eitt húsarhald sum 1. ársfjórðing 2004 nýtti 800 kr. mánaðarliga til brenniolju til sethús og 600 kr. mánaðarliga til brennievni til bil, vil sama húsarhald nýta umleið 1.230 kr til brenniolju til sethús og umleið 745 kr. til brennievni til bilar. Hetta svarar til eina meirútreiðslu mánaðarliga upp á umleið 575 kr.

Gjørt verður vart við, at prístalið er eitt hugtak sum vísur prísgongdina í miðal og tí er omanfyri nevnda eitt mát fyri, hvussu vøksturin í oljuprísinum í miðal ávirkar nýtsluna hjá húsarhaldunum.
Til seinast skal verða víst á, at sáttmálalønirnar í sama tíðarskeiði eru hækkaðar við umleið 7,5%, so um bert verður samanborið við prístalsvøkstin ella prísvøkstin fyri brennievni kann ikki sigast, at talan hevur verið um reallønarlækking.
Gjørt verður vart við, at her er hædd ikki tikin fyri broytingum í disponiblari inntøku vegna broytingar í skatti ella skattalíknandi gjøldum.
Ber til at hækka barnafrádráttin og viðbót til ávísar pensjónistar

Barnafrádrátturin í landsskattinum er lýstur í ásetingarlógini § 2. Frá og við 2002 hevur barnafrádrátturin verði 5.500 kr. Harumframt lata kommunurnar eisini barnafrádrátt.
Í fíggjarlógaruppskotinum fyri 2006 er barnafrádrátturin óbroyttur. 

Tað ber til at hækka barnafrádráttin við lógarbroyting. Eini 13.000 fólk eru í Føroyum, sum eru undir 18 ár.
Viðbót til ávísar pensjónistar er lýst í lóg av sama navnið. Viðbótin er ætla sum ískoyti til olju-, sjónvarps- og útvarpsgjald. 
Veitiningin hevur verði javnað við 4% árliga, men ætlanin er at broyta javningina, so at veitingin verður javnað við prístalinum. Í 2005 er viðbótin 5.136 kr. Í fíggjarlógaruppskotinum er ikki lagt upp fyri prísvøkstrinum á brennievni, men einari mettari hækking av prístalinum upp á 1,64%, sum er miðalprísvøksturin seinnu árini.
Tað ber til at hækka viðbótina við lógarbroyting. Eini 3800 fólk eru í Føroyum, sum móttaka viðbótina.
Er møguleiki at sleppa frá at MVG-avgjaldið økir um hækkandi oljuprísir

Í verandi MVG-lóg er bert ein satsur, sum er upp á 25%. Tó eru ávísar vørur og tænastur undantiknar MVG. 
Løgtingið kann broyta MVG-lógina, soleiðis at brennievni verður undantikin MVG ella at lægri MVG-satsur verður ásettur fyri brennievni. 

Mælt verður tó frá hesum, og verður í hesum sambandi víst til frágreiðing frá Fíggjarmálaráðnum um endurskoðan av punktgjøldunum og mvg-skipanini. Har verður mælt til, at MVG-lógin er uttan undantøk, soleiðis at lógin ikki avskeplast og at studningur heldur verður veittur við serligum lógum.
Argir, 3. november 2005

